
შესავალი

უკრაინაში რუსეთის ფართომასშტაბიანი შეჭრიდან 6 თვის თავზე, 
უკრაინის არმიის შეუპოვარი წინააღმდეგობისა და დასავლეთის ერთსულოვანი 
მხარდაჭერის შედეგად, მოსკოვი იძულებული გახდა შეეცვალა სამხედრო 
ოპერაციის მიმდინარეობის გეგმა. სექტემბრის დასაწყისში უკრაინის არმია 
ძლიერ კონტრშეტევაზე გადავიდა და დროებით ოკუპირებული ტერიტორიების დიდ 
ნაწილზე კონტროლი დაიბრუნა. ამ ეტაპზე, რუსეთის საოკუპაციო ძალები არათუ 
წინსვლას ვეღარ ახერხებენ, არამედ ცდილობენ ის ტერიტორიები შეინარჩუნონ, 
რომელთა დაკავებაც ომის დაწყებიდან დღემდე მოახერხეს. კონტრშეტევის 
შედეგად, უკრაინის არმიამ თითქმის სრულად გაათავისუფლა ხარკოვის 
ოლქი, ხოლო ხერსონის, ზაპოროჟიეს, დონეცკისა და ლუგანსკის რეგიონების 
მიმართულებით მძიმე ბრძოლები გრძელდება. აღსანიშნავია, რომ უკრაინის 
სამხრეთ-აღმოსავლეთით რუსეთის მიერ დაკავებული ტერიტორია (ხერსონისა და 
ზაპოროჟიეს ოლქები) ქმნის სახმელეთო დერეფანს, რომელიც რუსეთს უშუალოდ 
ყირიმის ნახევარკუნძულთან აკავშირებს, რომლის შენარჩუნებაც ამ ეტაპზე 
მოსკოვის ერთ-ერთი მთავარი ამოცანაა. 

მას შემდეგ, რაც რუსეთის საოკუპაციო ძალებმა საომარი მოქმედებების 
გზით დაიკავეს სტრატეგიული რეგიონები, კრემლის დღის წესრიგში დადგა 
დაეწყოთ მიტაცებული ტერიტორიების რუსეთის ფედერაციასთან ინტეგრირების 
პროცესი. მოსკოვში არაერთხელ განაცხადეს, რომ რუსეთის მიერ კონტროლირებად 
ტერიტორიაზე მაცხოვრებლებს უფლება აქვთ თავად გადაწყვიტონ, სურთ თუ 
არა რუსეთის შემადგენლობაში შესვლა. დონეცკისა და ლუგანსკის „სახალხო 
რესპუბლიკებმა“, ისევე, როგორც ახლად ოკუპირებულმა ხერსონისა და ზაპოროჟიეს 
ე.წ. სამხედრო-სამოქალაქო ადმინისტრაციებმა რუსეთის შემადგენლობაში 
შესვლის მიზნით „რეფერენდუმების“ ჩასატარებლად მზადება ჯერ კიდევ ზაფხულში 
დაიწყეს. თუმცა, უკრაინის სექტემბერში დაწყებული წარმატებული კონტრშეტევის 
ფონზე, კრემლის საოკუპაციო ღონისძიებები კიდევ უფრო დაჩქარდა. 

იმის გათვალისწინებით, რომ რუსეთის სამხედრო-ტექნიკური რესურსები 
„სპეციალური სამხედრო ოპერაციის“ ფარგლებში თანდათან იწურება, კრემლი 
ქვეყნის მასშტაბით ნაწილობრივი სამხედრო მობილიზაციის გამოცხადების 
აუცილებლობის წინაშე დადგა. 21 სექტემბერს რუსეთის პრეზიდენტმა ვლადიმერ 
პუტინმა ხელი მოაწერა განკარგულებას რუსეთში ნაწილობრივი მობილიზაციის 
შესახებ. პრეზიდენტის განმარტებით, ეს გადაწყვეტილება რუსეთის სუვერენიტეტის, 
ტერიტორიული მთლიანობის დასაცავად და რუსი ხალხის უსაფრთხოების 
უზრუნველსაყოფად მიიღეს. მოსახლეობისადმი მიმართვაში პუტინმა მხარდაჭერა 
გამოუცხადა დონბასისა და „გათავისუფლებული ტერიტორიების“ მოსახლეობის 
გადაწყვეტილებას, გამართონ რეფერენდუმები რუსეთის ფედერაციის 
შემადგენლობაში შესვლის თაობაზე.

დღეისათვის კრემლის მთავარი გამოწვევაა უკრაინის ოკუპირებული 
ტერიტორიების რუსეთის ფედერაციაში შეყვანის ფორსირება. ამასთან, ჩნდება 
ლეგიტიმური კითხვები: როგორ აპირებს რუსეთი უკრაინის სუვერენული 
ტერიტორიის საკუთარ შემადგენლობაში შეყვანას და რა ღონისძიებებს მიმართავს 
ადგილზე ამ პროცესის მოსამზადებლად? გაიმეორებს „ყირიმის სცენარს“ თუ 
სიახლეს შეიტანს საოკუპაციო მეთოდოლოგიაში? რუსეთის საოკუპაციო პოლიტიკაზე 
დაკვირვება გვიჩვენებს, რომ კრემლი ძირითადად „შაბლონურ“ მიდგომას იყენებს 
მის მიერ ოკუპირებული ტერიტორიებს მიმართ, რაც გულისხმობს პირველ ეტაპზე 
სამხედრო ინტერვენციას, შემდეგ ანექსირებული ტერიტორიის „დამოუკიდებელ 
სახელმწიფოდ“ გამოცხადებას, მოგვიანებით კი, ფსევდორეფერენდუმის 
საფუძველზე, მათი რუსეთის ფედერაციაში ინტეგრირებას. ოკუპირებულ 
ტერიტორიებზე განხორციელებული ღონისძიებები კი ყველგან იდენტურია: 
პრორუსული მთავრობის შექმნა, პასპორტიზაცია, დეპორტაცია, მოსახლეობის 
ტოტალური კონტროლი, განათლების სისტემის რუსულ მოდელზე გადაყვანა და 
რუსიფიკაციის სხვა მცდელობები. ქვემოთ დეტალურად განვიხილავთ იმას, რასაც 
უკრაინის ანექსიის მიზნით რუსი ოკუპანტები დონეცკისა და ლუგანსკის, ასევე 
ხერსონისა და ზაპოროჟიეს რეგიონებში აკეთებენ.   

რუსეთის საოკუპაციო ღონისძიებები

ფსევდორეფერენდუმები

საერთაშორისო საზოგადოება ხშირად განიხილავს რუსეთის მიერ 
უკრაინის ანექსირებული ტერიტორიების მიერთების ერთ-ერთ შესაძლებლობად 
„ყირიმის სცენარის“ გამეორებას. რას გულისხმობს ეს სცენარი? 2014 წლის 
თებერვალში რუსეთის საოკუპაციო ძალებმა დაიკავეს ყირიმის ნახევარკუნძული, 
რის შემდეგაც ხელისუფლება პრორუსულ მთავრობას გადაეცა. 11 მარტს ყირიმის 
უმაღლესმა და სევასტოპოლის საქალაქო საბჭოებმა „ყირიმის ავტონომიური 
რესპუბლიკისა და ქალაქ სევასტოპოლის დამოუკიდებლობის დეკლარაცია“ მიიღეს. 
16 მარტს გამართულ რეფერენდუმზე მოსახლეობამ მხარი დაუჭირა უკრაინის 
შემადგენლობიდან გასვლას და ყირიმის დამოუკიდებელი სახელმწიფოს შექმნას, 
ამავდროულად – რუსეთის ფედერაციის შემადგენლობაში ახალ სუბიექტად 
შესვლას „რესპუბლიკის“ სტატუსით. 17 მარტს, რეფერენდუმის შედეგებზე 
დაყრდნობით, ყირიმის ავტონომიური რესპუბლიკის უმაღლესმა რადამ ყირიმის 
დამოუკიდებლობა გამოაცხადა.1 რუსეთის პრეზიდენტმა ვლადიმერ პუტინმაც იმავე 
დღეს აღიარა ყირიმის „დამოუკიდებლობა“,2 18 მარტს კი კრემლში რუსეთსა და 
ყირიმის თვითგამოცხადებულ რესპუბლიკას შორის გაფორმდა შეთანხმება ყირიმის 
რუსეთთან შეერთების შესახებ.3 

ყირიმის ანალოგიური პროცესები ვითარდება ოკუპირებულ დონეცკისა 
და ლუგანსკის რეგიონებში, რომელთა „დამოუკიდებლობა“ უკვე აღიარა მოსკოვმა. 
აღსანიშნავია, რომ დონეცკისა და ლუგანსკის „სახალხო რესპუბლიკების“ რუსეთის 
ფედერაციის შემადგენლობაში შესვლაზე რუსულ პოლიტიკურ და პროპაგანდისტულ 
წრეებში დიდი ხანია მსჯელობენ. თუმცა, ყირიმის ანექსიის შემდეგ პუტინს არ უჩქა-
რია იქ რეფერენდუმების ჩატარება. დონეცკისა და ლუგანსკის  „დამოუკიდებლობის“ 
გამოცხადებიდან 8 წელი გავიდა და მხოლოდ ახლა დადგა ეს საკითხი კრემლის 
დღის წესრიგში. 

სეპარატისტული რეგიონების შეერთების საკითხმა 2022 წლის 21 
თებერვალს გაიჟღერა რუსეთის უშიშროების საბჭოს სხდომაზე, როდესაც 
რუსეთის ფედერაციის საგარეო დაზვერვის სამსახურის ხელმძღვანელს, სერგეი 
ნარიშკინს, უნებურად წამოსცდა, რომ ის მხარს უჭერს „დონეცკისა და ლუგანსკის 
სახალხო რესპუბლიკების გაერთიანებას რუსეთის შემადგენლობაში“. მაშინ 
ნარიშკინს ვლადიმერ პუტინმა სიტყვა გააწყვეტინა და მიუთითა, რომ სხდომაზე 
ამ საკითხს არ განიხილავდნენ, რის შემდეგაც ნარიშკინმა ნათქვამი შეასწორა და 
მხარდაჭერა გამოუცხადა დონეცკისა და ლუგანსკის „სახალხო რესპუბლიკების“ 
დამოუკიდებლობის აღიარების ინიციატივას.  

უკრაინაში რუსეთის სრულმასშტაბიანი შეჭრის შემდეგ დონეცკისა და 
ლუგანსკის სეპარატისტულმა დე ფაქტო მმართველებმა განაცხადეს, რომ რუსეთთან 
მიერთების საკითხზე რეფერენდუმების ჩატარებას გეგმავენ, ოღონდ მას შემდეგ, 
რაც „ტერიტორიების გათავისუფლების პროცესი დასრულდება“. 

კრემლი საოკუპაციო პოლიტიკის ზემოაღნიშნულ „თარგს“, დიდი 
ალბათობით, ახლად ანექსირებული ხერსონისა და ზაპოროჟიეს ე.წ. სამხედრო-
სამოქალაქო ადმინისტრაციებსაც მოარგებს. როგორც რუსეთის დუმის დეპუტატმა 
იგორ კასტიუკევიჩმა განაცხადა, „რუსეთის შემადგენლობაში ხერსონის 
შეყვანა იქნება სრულფასოვანი, ყირიმის ანალოგიით“.4 მოსალოდნელია, რომ 
დაგეგმილი რეფერენდუმების საფუძველზე საოკუპაციო ძალები ამ ტერიტორიებს 
„დამოუკიდებლად“ გამოაცხადებენ, შემდეგ კი რუსეთის შემადგენლობაში შესვლას 
მოითხოვენ. ცნობისათვის, რუსეთის მოქმედი კანონმდებლობა ახალი სუბიექტის 
მიერთების პროცედურას მხოლოდ „უცხო სახელმწიფოსთან“ შეთანხმების 
გზით განიხილავს, შესაბამისად, ოკუპირებული ტერიტორიის „დამოუკიდებელ 
სახელმწიფოდ“ ცნობა საკვანძო მომენტია. რუსეთის კონსტიტუციაში აღნიშნულია, 
რომ „რუსეთის ფედერაციაში უცხო სახელმწიფოს ახალ სუბიექტად ან მის ნაწილად 
მიღება რუსეთის ფედერაციისა და ამ უცხო სახელმწიფოს ურთიერთშეთანხმებით 
ხდება, რუსეთის ფედერაციის შემადგენლობაში ახალი სუბიექტის მიღების შესახებ 
საერთაშორისო (სახელმწიფოთაშორისი) შეთანხმების შესაბამისად, რომელიც 
დადებულია რუსეთის ფედერაციასა და ამ უცხო სახელმწიფოს შორის“.5 ამასთან, 
რუსეთის კანონმდებლობის მიხედვით, რუსეთის ფედერაციის შემადგენლობაში 
შესვლის წინადადების ინიციატორი უნდა იყოს დაინტერესებული უცხო სა ხელ-
მ  წიფო.6 ვინაიდან რუსეთის კანონმდებლობა ჯერ არ შეცვლილა, ამიტომ უკ რა-
ინის ოკუპირებული ტერიტორიების მიერთების პროცედურა ვერ დაირღ  ვე   ვა – 
ჯერ უნდა მოხდეს აღნიშნული ე.წ. სამხედრო-სამოქალაქო ადმინისტრაციების 
„დამოუკიდებლად“ გამოცხადება, შემდეგ რუსეთის მიერ მათი აღიარება და 
რუსეთთან შეერთების პროცესის დაწყება. 

იქიდან გამომდინარე, რომ რუსეთის საოკუპაციო ძალების მიერ ამ 
რეგიონების კონტროლი საკმაოდ მყიფე და არასტაბილურია, პუტინი ჩქარობს 
მაქსიმალურად სწრაფად მოახდინოს მათი უკანონო „ლეგიტიმაცია“. თანაც, ეს 
პროცესი უნდა დაასრულოს მანამ, სანამ დასავლეთისგან უკრაინის სამხედრო 
დახმარება კიდევ უფრო გაძლიერდება, კერძოდ, სანამ აშშ-სთან გაფორმებული 
„ლენდ-ლიზის“ პროგრამა ამოქმედდება. 

აღსანიშნავია, რომ კრემლმა უკრაინის სამხრეთ რეგიონების დაპყრობის 
გეგმა თავიდანვე არასწორად გათვალა. მოსკოვი მოელოდა, რომ დონბასის 
რეგიონს მთლიანად და ხერსონისა და ზაპოროჟიეს ოლქებს სწრაფად დაიკავებდა 
და ზაფხულის პერიოდში რეფერენდუმებს გამართავდა, მაგრამ, როგორც აღმოჩნდა, 
რუსეთის არმიამ ვერ შეძლო ამოცანის შესრულება და რეფერენდუმის დათქმულმა 
თარიღმა 11 სექტემბრისთვის გადაიწია. უკრაინის კონტრშეტევითი ოპერაციის 
ფონზე, უსაფრთხოებასთან დაკავშირებული რისკები გამო სეპარატისტები 
იძულებული გახდნენ, სექტემბერში ჩანიშნული ფსევდორეფერენდუმები, ლოზუნგით 
„რუსეთთან ერთად“, კიდევ ერთხელ გადაედოთ. 19 სექტემბერს ცნობილი გახდა, 
რომ დონეცკის, ლუგანსკის, ხერსონისა და ზაპოროჟიეს ოლქების ოკუპირებულ 
ტერიტორიებზე „რეფერენდუმების“ დაუყოვნებლივ ჩატარების თარიღად 23-27 
სექტემბერი განისაზღვრა. 

ვინ არის ოკუპირებული ტერიტორიების ინტეგრაციაზე პასუხისმგებელი?

კრემლმა უკრაინის ოკუპირებული ტერიტორიების კურატორად ჯერ 
კიდევ აპრილში პუტინის ნდობით აღჭურვილი პირი, რუსეთის პრეზიდენტის 
ადმინისტრაციის უფროსის პირველი მოადგილე სერგეი კირიენკო დანიშნა. იგი 
უკრაინის სამხრეთ რეგიონების ხშირი სტუმარია და ადგილზე ადევნებს თვალს 
რუსული საოკუპაციო პოლიტიკის განხორციელებას. კირიენკო დონეცკისა და 
ლუგანკის, ასევე ხერსონისა და ზაპოროჟიეს რეგიონებში ვიზიტების დროს 
მუდმივად იმეორებს მთავარ მესიჯს, რომ ისინი უნდა მოემზადონ რუსეთთან 
შესაერთებლად. 

სერგეი კირიენკო კრემლის კარზე ერთ-ერთი გამორჩეული ფიგურაა, 
რომელსაც ვლადიმერ პუტინმა ოკუპირებული ტერიტორიების რუსეთთან 
ინტეგრირების საპასუხისმგებლო მისია მიანდო. კირიენკო მიეკუთვნება 
ტექნოკრატების ელიტას, რომელთაც კონკრეტული პოლიტიკური მისია აქვთ და 
სწორედ ისინი წარმოადგენენ პუტინის რეჟიმის მთავარ საყრდენს. ამ წრეში 
შემავალი ბევრი ტექნოკრატის კარიერა ბორის ელცინის პრეზიდენტობის დროს 
დაიწყო, თუმცა სერიოზულ წარმატებებს მათ პუტინის პრეზიდენტობისას მიაღწიეს. 
კირიენკო ისევე, როგორც სხვა ტექნოკრატები, თავდაპირველად არ მიეკუთვნებოდა 
პუტინის უახლოეს წრეს, მაგრამ პრეზიდენტის განსაკუთრებული ნდობა კონკრეტულ 
ვითარებაში დაიმსახურა. კირიენკოსთვის ეს მომენტი აღმოჩნდა უკრაინასთან 
ომი, როდესაც კრემლის შიდაპოლიტიკური ბლოკის ხელმძღვანელმა პრეზიდენტ 
პუტინთან დაახლოება და საკუთარი უფლებამოსილების გაფართოებაც წარმატებით 
მოახერხა.7 აქვე უნდა აღვნიშნოთ, რომ ბოლო დროს სერგეი კირიენკოს სულ უფრო 
ხშირად ასახელებენ პუტინის „მემკვიდრეების“ სიაში ერთ-ერთ ყველაზე რეალურ 
კანდიდატად.

სერგეი კირიენკოს კარიერა 1990 წლებში დაიწყო, როდესაც იგი ჯერ 
რუსეთის ნავთობისა და ენერგეტიკის მინისტრის მოადგილის, ხოლო შემდეგ 
მინისტრის პოსტს იკავებდა. 1998 წელს, ბორის ელცინის პრეზიდენტობის დროს, მას 
რამდენიმე თვის მანძილზე პრემიერის პოსტიც ეკავა. 2005 წლიდან იგი სახელმწიფო 
კორპორაცია „როსატომს“ ჩაუდგა სათავეში, 2016 წლიდან კი პრეზიდენტის 
ადმინისტრაციის ხელმძღვანელის პირველი მოადგილის პოსტზეა.  

უკრაინასთან ომის დაწყებამდე კირიენკოს პასუხისმგებლობის სფერო 
განისაზღვრებოდა წმინდად საშინაო-პოლიტიკური საკითხებით (საპარლამენტო 
და საპრეზიდენტო არჩევნები, პარტიები, რეიტინგები, ახალგაზრდული მოძრაობები 
და ა.შ.). უკრაინაში რუსეთის შეჭრის შემდეგ კი მას დაეკისრა როგორც დონეცკისა 
და ლუგანსკის ე.წ. „სახალხო რესპუბლიკების“, ისე ხერსონისა და ზაპოროჟიეს 
მიტაცებული რეგიონების ზედამხედველობა და მათი რუსეთთან ინტეგრაციის 
საკითხების უზრუნველყოფა. ფსევდორეფერნდუმების გამართვაში კირიენკოს 
წამყვან როლზე ლაპარაკობენ აშშ-ის სახელმწიფო დეპარტამენტში, სადაც 
ვარაუდობენ, რომ რუსეთმა ხერსონში, ზაპოროჟიეში, ე.წ. „დონეცკისა და ლუგანსკის 
სახალხო რესპუბლიკებში“ და ხარკოვის ნაწილებში ყალბი რეფერენდუმები, 
შესაძლოა, უახლოეს კვირებში მოაწყოს, რასაც უშუალოდ კირიენკო 

უხელმძღვანელებს.8 კირიენკოსთვის ამ როლის მინიჭება იმის მანიშნებელია, რომ 
პუტინი აღმოსავლეთ უკრაინაში ოკუპირებულ მიწებს უკვე რუსეთის საკუთრებად და 
„შიდა საქმედ“ განიხილავს.

პრორუსული ადმინისტრაციების შექმნა

კრემლი ფსევდორეფერენდუმების ჩატარების გარეშეც შეუდგა უკრაინის 
ოკუპირებული მიწების რუსეთთან ინტეგრირებას. საოკუპაციო ძალების სრული 
ძალისხმევა მიმართული  იყო ადგილზე რუსული მართვის სისტემის დანერგვასა 
და არალეგიტიმური ადმინისტრაციული სტრუქტურების შექმნაზე. დონბასისგან 
განსხვავებით, ახლად ოკუპირებულ ხერსონისა და ზაპოროჟიეს ოლქებში 
ანტირუსული განწყობები საკმაოდ ძლიერია და რუს ოკუპანტებთან ნებაყოფლობითი 
თანამშრომლობის მასშტაბები კი - შედარებით დაბალი. ადგილობრივ პრორუსულ 
პოლიტიკურ ძალებს არ შეუძლიათ დაარწმუნონ საზოგადოება, მიიღონ „ახალი 
ხელისუფლება“ და ამასთან, ისინი ნდობით და პატივისცემითაც არ სარგებლობენ. 
შესაბამისად, რუსი სამხედრო მოსამსახურეები და სპეცსამსახურების წარ მო-
მადგენლები ადგილობრივ მმართველობით საქმიანობაში მნიშვნელოვან როლს 
ასრულებენ. 

მოსახლეობის წინააღმდეგობრივი განწყობის გათვალისწინებით, 
მოსკოვს უჭირს ადგილობრივი სანდო კადრების შერჩევა, რის გამოც ე.წ. სამხედრო-
სამოქალაქო ადმინისტრაციულ ერთეულებში საჯარო მოხელეების რუსეთიდან 
გაგზავნა უწევს. ხერსონის ოლქის მიტაცების შემდეგ პრორუსული „მთავრობის 
კაბინეტის მეთაურად“ რუსეთის უშიშროების ფედერალური სამსახურის ყოფილი 
თანამშრომელი სერგეი ელისეევი დაინიშნა, ხოლო მის მოადგილეებად - 
რუსი მაღალჩინოსნები.9 ანალოგიურად, ზაპოროჟიეს ოლქის ე.წ. სამხედრო-
სამოქალაქო ადმინისტრაციის მმართველი გუნდიც რუსული კადრებით და პრორუსი 
კოლაბორაციონისტებით კომპლექტდება.

აღსანიშნავია, რომ სამხედრო-სამოქალაქო ადმინისტრაციებში ჯერ 
სრულად არ არის ჩამოყალიბებული „ძალაუფლების ვერტიკალი“ ოლქებისა და 
ქალაქების დონეზე (რეგიონული ცენტრების ქვემოთ), რაც ოკუპანტებს ვითარებას 
ურთულებს. რუსულ ოკუპაციას ადგილობრივი დივერსიული ჯგუფების აქტიურობაც 
უშლის ხელს, რომლებიც ოკუპანტთა სამხედრო ინფრასტრუქტურას და მიტაცებულ 
ობიექტებს პერიოდულად ანადგურებენ. 

მოსახლეობის კონტროლი

ივლისში რუსეთის შინაგან საქმეთა სამინისტრომ ხერსონისა 
და ზაპოროჟიეს რეგიონებში „რუსეთის ფედერაციის შსს-ის დროებითი 
სამმართველოების“ შესაქმნელად ოფიცრები მიავლინა. მათ დაევალათ ე.წ. 
სამხედრო-სამოქალაქო ადმინისტრაციებს დაქვემდებარებული ადგილობრივი 
პოლიციის ქვედანაყოფების მხარდაჭერა.  რუსეთის შსს-ის პერსონალი უშუალოდ 
არის ჩართული საზოგადოებრივი წესრიგის დაცვასა და „ექსტრემიზმის 
გამოვლინებებთან ბრძოლაში“.10 რუსული სპეცსამსახურები ანტირუსული 

შეხედულებების მქონე პირების იდენტიფიცირებას და მოსახლეობის მკაცრ 
კონტროლს ახორციელებენ. მათ, ვინც უარს იტყვის რუსეთთან თანამშრომლობაზე 
და გამოირჩევიან რუსების მიუღებლობით,  უბლოკავენ ფინანსურ დახმარებაზე 
ხელმისაწვდომობას, ხელს უშლიან  დასაქმებაში, აპატიმრებენ სავარაუდო 
სამხედრო დანაშაულებში მონაწილეობის ბრალდებით  და დეპორტაციასაც 
უკეთებენ.  

უკრაინელების დეპორტაცია

15 ივლისს ხერსონისა და ზაპორიჟიეს სამხედრო-სამოქალაქო 
ადმინისტრაციებმა გამოსცეს „განკარგულებები“, რომ „ექსტრემისტული ქმედებები“ 
დაისაჯოს იძულებითი დეპორტაციით. გადაწყვეტილებას, რომელიც 24 საათის 
განმავლობაში აღსრულდება, იღებს რუსი სამხედრო კომენდანტი. „ექსტრემისტული 
ქმედებები“ გულისხმობს: სამხედრო-სამოქალაქო ადმინისტრაციის მუშაობისთვის 
ხელის შეშლას, რუსეთის ფედერაციის ხელისუფლების ორგანოებისა 
და შეიარაღებული ძალების დისკრედიტაციას, სამხედრო-სამოქალაქო 
ადმინისტრაციების ნებართვის გარეშე საჯარო შეხვედრების ჩატარებას, 
ექსტრემისტული მასალების გამოქვეყნებას და ა.შ. 11

უკრაინის ოკუპირებული ტერიტორიებიდან ადგილობრივი მოსახლეობის 
რუსეთში დეპორტაცია  ჰუმანიტარული ზომების საფარქვეშაც მიმდინარეობს. ე.წ. 
„ფილტრაციის ბანაკებიდან“ დეპორტირებულები იგზავნებიან რუსეთის 48 რეგიონში 
მდებარე 9500 დროებით საცხოვრებელ პუნქტებში (განსახლების ძირითადი 
მიმართულებები მოიცავს შიდა რეგიონებს, როგორიცაა ბურიატია, ზაბაიკალსკის 
მხარე, პრიმორსკის მხარე, ხაბაროვსკის მხარე და სხვა).  არაოფიციალური 
ინფორმაციით, დეპორტირებულს სახლში დაბრუნების ნებართვა მხოლოდ მაშინ 
ეძლევა, თუ ის ხელს მოაწერს განცხადებას, რომ დაიცავს რუსეთის მიერ ადგილზე 
შემოღებულ წესებს.12

უკრაინული მხარის მონაცემებით, ქვეყანაში რუსეთის შეჭრის შემდეგ 
დაახლოებით 1,2 მილიონზე მეტი ადამიანი იქნა დეპორტირებული მიტაცებული 
ტერიტორიებიდან, მათ შორის - 200 000-ზე მეტი ბავშვი.  რუსული სტატისტიკის 
თანახმად კი, 2022 წლის 24 თებერვლის შემდეგ რუსეთში 1,55 მილიონზე მეტი ადა-
მიანი „ჩავიდა“ უკრაინიდან. იძულებითი დეპორტაცია ემსახურება პროუკრაინული 
შეხედულებების მქონე პირების რუსეთის ტერიტორიაზე განსახლებას და მათ 
უშუალო კონტროლს, რაც თავის მხრივ, ხელს უწყობს ანტირუსული განწყობების 
აღკვეთას ოკუპირებულ რეგიონებში, ასევე, რუსეთში სამუშაო ძალის პოტენციალის 
გაზრდას და დემოგრაფიული მაჩვენებლების გაუმჯობესებას.

2022 წლის 30 მაისს ვლადიმერ პუტინმა ხელი მოაწერა უკრაინელი 
ობლებისა და მშობლების მზრუნველობას მოკლებული ბავშვებისთვის რუსეთის 
მოქალაქეობის მინიჭების პროცედურის გამარტივების განკარგულებას.13 ამან 
ხელი შეუწყო უკრაინელი ბავშვების რუსეთის გაშვილებას და პოტენციური რუსი 
აღმზრდელების მიერ უკრაინელი ბავშვების შვილად აყვანის პროცესის დაჩქარებას. 

პასპორტიზაცია

ანექსიისკენ გადადგმული კიდევ ერთი ნაბიჯია რუსული პასპორტიზაციის 
პროცესის დაჩქარება და ოკუპირებულ ტერიტორიებზე მცხოვრებთათვის რუსეთის 
მოქალაქეობის მინიჭების პროცედურის გამარტივება. ადგილობრივ მოსახლეობას 
აიძულებენ, რომ რაც შეიძლება სწრაფად მიიღონ რუსეთის მოქალაქეობა, რუსული 
სოციალური დახმარებების მიღების მოტივით. 2022 წლის მაისში, ვლადიმერ პუტინის 
განკარგულებით, როგორც დონეცკისა და ლუგანსკის ოლქების, ისე ზაპოროჟიესა 
და ხერსონის ოლქების მაცხოვრებლებისთვის  რუსეთის მოქალაქეობის მიღების 
პროცედურები გამარტივდა. ვლადიმერ პუტინის 11 ივლისის განკარგულებით 
კი, რუსეთის მოქალაქეობის დაჩქარებული პროცედურით მოთხოვნის უფლება 
მთლიანად უკრაინის ტერიტორიაზე მუდმივად მცხოვრებ უკრაინის მოქალაქეებსაც 
მიენიჭათ.14 აღსანიშნავია, რომ დონეცკისა და ლუგანსკის ე.წ „სახალხო 
რესპუბლიკებში“ რუსეთის უკრაინაში შეჭრამდე 860 000 პირს უკვე ჰქონდა რუსული 
პასპორტი მიღებული.  

პასპორტიზაციის დასაჩქარებლად 11 ივნისს რუსეთმა უკრაინის ახლად 
ოკუპირებულ რეგიონებში სამოქალაქო რეესტრის რამდენიმე ოფისი გახსნა. 
თუმცა, რუსული პასპორტის მსურველთა რაოდენობა დიდი არ აღმოჩნდა, 
მიუხედავად ფინანსური წახალისებისა, რომელიც თან ახლავს პასპორტიზაციას. 
რუსი ოკუპანტები 10 000 რუბლს (165 აშშ დოლარი) სთავაზობენ რუსული პასპორტის 
მიღების მსურველს, მიუხედავად ასაკისა. არსებული მონაცემებით, 15 აგვისტომდე, 
ზაპოროჟიეს რეგიონში რუსული პასპორტის 30 ათასი მსურველი დარეგისტრირდა,15 
ხერსონის რეგიონში კი  – 12 ათასი.16 

გარდა ამისა, რუსეთის შსს-ს სატრანსპორტო საშუალებების სახელმწიფო 
ინსპექციამ ხერსონისა და ზაპოროჟიეს რეგიონებში მართვის მოწმობებისა 
და სანომრე ნიშნების ხელახალი რეგისტრაციის პროცესი დაიწყო. რუსეთის 
მოქალაქეობის მფლობელებს რუსული მართვის მოწმობები და ავტომობილის 
სანომრე ნიშნები უპრობლემოდ ეძლევათ, დანარჩენებისთვის კი დროებითი 
დოკუმენტაცია გაიცემა, ყოველგვარი უკრაინული მარკირების გარეშე. დროებითი 
ავტორიზაციის ვადის ამოწურვის შემდეგ ადგილობრივი მძღოლები იძულებული 
გახდებიან, რომ  რუსული დოკუმენტები აიღონ.17

რუსული განათლების სისტემის დანერგვა

უკრაინის ანექსირებულ ოლქებში დიდი მნიშვნელობა ენიჭება განათლების 
სისტემის პრორუსულ მოდელზე გადაწყობას. უკრაინელ მასწავლებლებს მიეცათ 
არჩევანი – ან უარი ეთქვათ უკრაინულ სასწავლო გეგმაზე, ან დაეტოვებინათ 
სამუშაო და საცხოვრებელი ადგილი.  მოსკოვში შეიმუშავეს ახალი სასკოლო 
პროგრამა ადგილობრივი საგანმანათლებლო დაწესებულებებისთვის, რომელიც 
რუსეთის ისტორიის პოპულარიზაციას ემსახურება.  პროგრამის ავტორები 
ავითარებენ ანტიფაშისტურ შეხედულებებს და კიევის მოქმედი ხელისუფლების 
„ფაშისტურ“ ბუნებაზე აკეთებენ აქცენტს, ასევე აღნიშნავენ, რომ ეს ტერიტორიები 

წარსულში რუსეთის იმპერიას (ხერსონისა და ტაურიდას გუბერნიები) ეკუთვნოდა. 
გარდა ამისა, „განათლების ხარისხის გაუმჯობესების“ მიზნით, ცალკეული რუსული 
უნივერსიტეტები „ზედამხედველობას“ იღებენ ოკუპირებულ ტერიტორიებზე 
მდებარე უნივერსიტეტებზე.

რეკონსტრუქციის გეგმა

რუსული საოკუპაციო ღონისძიებები ოკუპირებული ტერიტორიების ომის 
შემდგომი რეკონსტრუქციის გეგმებსაც ეხება. რუსეთის სახელმწიფო დუმის 
საბიუჯეტო კომიტეტის წარმომადგენლების შეფასებით, ამ ტერიტორიების 
აღსადგენად დაახლოებით 1,5 ტრლნ. რუბლი (24 მლრდ. აშშ დოლარი) იქნება საჭირო, 
ეს თანხები კი სახელმწიფო ბიუჯეტიდან და კერძო ინვესტიციებით იქნება.  2022 
წლის მაისის ბოლოს რუსეთის ვიცე-პრემიერმა მარატ ხუსნულინმა განაცხადა, 
რომ მთავრობამ შექმნა სპეციალური სამუშაო ჯგუფი, „გათავისუფლებული 
უკრაინის ტერიტორიების“ აღდგენის გეგმაზე სამუშაოდ.  რუსეთის პრეზიდენტის 
ადმინისტრაციის უფროსის პირველი მოადგილის, სერგეი კირიენკოს მიერ 
შემუშავებული „მფარველობის“ პროექტით კი რუსეთის რეგიონები ჩაერთვებიან 
უკრაინის სამხრეთ-აღმოსავლეთ რაიონებისა და მუნიციპალიტეტების 
რეკონსტრუქციაში.18 „მფარველობა“ გულისხმობს ქალაქების აღდგენისთვის 
საჭირო ფინანსურ დახმარებას და ასევე საკადრო უზრუნველყოფას რეგიონალური 
ან მუნიციპალური ადმინისტრაციებისთვის. გეგმის მიხედვით, მოსკოვის ოლქი 
აღადგენს „დონეცკის სახალხო რესპუბლიკის“ ტელმანოვსკის და ნოვოაზოვსკის 
რაიონებს, სანქტ-პეტერბურგი - მარიუპოლს და ა.შ. ამ პროექტის მიზანია შექმნას 
მოლოდინი, რომ რუსეთის ფედერაცია სრულად ჩაერთვება ე.წ. „გათავისუფლებული 
ტერიტორიების“ ომის შემდგომ რეკონსტრუქციაში. 

რუსიფიკაციის სხვა ღონისძიებები

უკრაინის ოკუპირებული ტერიტორიების რუსიფიკაციის ღონისძიებები 
ასევე მოიცავს „რუბლის ზონის“ შექმნას და უკრაინული გრივნის მიმოქცევიდან 
ამოღებას, მოსკოვის დროის დაწესებას, საინფორმაციო სივრცის კონტროლს და 
რუსული სატელეკომუნიკაციო სერვისების დანერგვას, უკრაინის სატელეფონო 
კოდის შეცვლას რუსეთის სატელეფონო კოდით (+7), საჯარო სივრციდან უკრაინული 
აბრების რუსულით ჩანაცვლებას და სხვა.

დასკვნა

რუსეთის საოკუპაციო პოლიტიკის ძირითადი თავისებურებები ამ დრომდე 
მის მიერ ოკუპირებულ თითქმის ყველა ტერიტორიასთან მიმართებით მსგავსია. 
შესაბამისად, პროცესებზე დაკვირვება გვაძლევს საშუალებას ვივარაუდოთ, 
რომ რუსეთი ოკუპირებული დონეცკის, ლუგანსკის, ხერსონისა და ზაპოროჟიეს 
რეგიონების მიმართ „ყირიმის სცენარის“ გამეორებას გეგმავს.  

საქართველოს ოკუპირებულ ტერიტორიებთან თუ გავავლებთ პარალელს, 
აფხაზეთსა და ცხინვალის რეგიონში კრემლის მიერ გადადგმული ნაბიჯებიც 
უკრაინის იდენტურია. რუსული ანექსიის შაბლონური გზა – საომარი მოქმედებების 
შედეგად ტერიტორიის დაკავება, პრორუსი მმართველობის დანიშვნა მიტაცებულ 
მიწებზე, თვითგამოცხადებული რესპუბლიკების დამოუკიდებლობის აღიარება – 
საქართველომ უკვე გაიარა ორივე ოკუპირებულ ტერიტორიაზე. დარჩა შემ დე გი სვლა 
– ფსევდორეფერენდუმის ჩატარება და რუსეთის შემადგენლობაში შესვლა, რაზეც 
საუბარი ბოლო პერიოდში განსაკუთრებით გააქტიურდა. უკრაინაში მიმდინარე ომის 
ფონზე, 2022 წლის ზაფხულში, ოკუპირებულ ცხინვალის რეგიონშიც ემზადებოდნენ 
რეფერენდუმის ჩასატარებლად, თუმცა ჩანიშნული თარიღი გაუქმდა. როგორც ჩანს, 
მოსკოვი ამ საკითხს ჯერჯერობით ღიად ტოვებს, თუმცა მოსალოდნელია, რომ მას 
სასურველ დროს პოლიტიკური ვაჭრობის საგნად და საქართველოს ხელისუფლებაზე 
ზეწოლისთვის აუცილებლად გამოიყენებს. 

უკრაინაში ომის დაწყებიდან ნახევარი წლის შემდეგ სამხედრო 
ექსპერტები აღნიშნავენ, რომ რუსეთს არ ეყოფა სამხედრო და ფინანსური რესურსი 
პუტინის ამბიციური გეოპოლიტიკური გეგმების განსახორციელებლად. თუმცა, 
როგორც ჩანს, კრემლს არ სურს რაციონალური არგუმენტების გაზიარება. მიიტაცა 
რა უკრაინის სამხრეთ-აღმოსავლეთი ნაწილი, რუსეთი ცდილობს წარმატებულად 
წარმოაჩინოს „სპეციალური სამხედრო ოპერაცია“, რომლის ფარგლებშიც 
მოსკოვმა იზრუნა კიევის ხელისუფლებისგან „დაჩაგრულ“ პრორუს მოსახლეობაზე. 
პუტინი ავითარებს ნარატივს, რომ მას „ისტორიული მისიის – რუსული მიწების 
გაერთიანების“ პროცესი აკისრია და როგორც თავად ამტკიცებს, „უკრაინას საბჭოთა 
კავშირის ჩამოყალიბებამდე არასოდეს ჰქონია სახელმწიფოებრიობა“.19 თუ ყირიმის 
მიერთებას ფართო იდეოლოგიური კამპანია უძღოდა წინ, ახლა პრეზიდენტი პუტინი 
ცდილობს, უბრალოდ სწრაფად შეაგროვოს ყოფილი საბჭოთა კავშირის მიწები. 

მოსალოდნელია, რომ უკრაინის ოკუპირებული ტერიტორიების უკანონო 
შეერთება რუსეთთან შეზღუდავს სამშვიდობო მოლაპარაკებების გზით მათი 
დაბრუნების პერსპექტივას, რადგან კრემლი მათ რუსეთის ტერიტორიის დე იურე 
ნაწილად განიხილავს. 

თავის მხრივ, უკრაინის ხელისუფლება გამორიცხავს მოსკოვთან 
მოლაპარაკებების ყველა შესაძლებლობას, თუ რუსეთის ფედერაცია უკრაინის 
ოკუპირებულ ტერიტორიებზე ფსევდორეფერენდუმებს ჩაატარებს. საბოლოოდ 
კი, დროებით ოკუპირებული ტერიტორიების მომავალ საზღვრებს ომის შედეგები 
განსაზღვრავს.   

